
४३८
सम्पूर्ण गांधी वाङ्मय



कुछ कहा गया था वह सब मैंने महाविभवके ध्यानमें ला दिया है और उन्होंने मेरी बात काफी देरतक बड़े धैर्यके साथ सुनी।


	[अंग्रेजीसे]
	हिन्दू, ६–११–१९२५


 


२२९. टिप्पणियाँ

हम भूल न जाये




श्रीयुत जे॰ एम॰ सेनगुप्तने[१] मुझे लिखा है कि बंगालने बिना मुकदमा चलाये लोगोंको नजरबन्द करने और कैदमें रखने के विरोधमें रविवार, ८ नवम्बरको सर्वदलीय अखिल बंगाल प्रदर्शनका आयोजन करनेका निर्णय किया है। उनका सुझाव है कि सभाएँ समस्त भारतमें की जानी चाहिए। जहाँतक मेरी बात है, मैं इस सुझावका हार्दिक समर्थन करता हूँ। मैने सुझाव पण्डित मोतीलाल नेहरूको सूचित कर दिया है और अगर उनकी सहमति और स्वीकृति मिल गई तो इस लेखके छपनेसे पहले ही हिदायतें प्रकाशित हो चुकी होंगी। मैं यह टिप्पणी कच्छमें लिख रहा हूँ। कच्छ भारतका है, राष्ट्रीय हलचलके समस्त मुख्य केन्द्रोंसे अलग-थलग एक भाग। इसलिए इस समय बाहर दिन-प्रतिदिन जो घटनाएँ हो रही हैं, उनकी यहाँ जानकारी रखना और उनके सम्बन्धमें समय रहते ठीक निर्णय ले सकना मेरे लिए कठिन है। इस लिए मैं इस सुझावपर केवल अपना मत ही प्रकट कर सकता हूँ। मेरा मत यह है कि हो सकता है, इससे हम उस सरकारपर, जो लोकमतकी परवाह नहीं करती, कोई प्रभाव न डाल सकें। किन्तु श्रीयुत सेनगुप्त द्वारा सुझाया गया प्रदर्शन हमें इस बातकी याद तो दिलायेगा ही कि हमारे देशमें ऐसे लोग भी हैं जिन्हें हम यद्यपि निर्दोष मानते हैं, फिर भी उनपर किसी तरहका मुकदमा चलाये बिना उन्हें नजरबन्द्र या कैद करके रखा गया है। जबतक इन लोगोंपर खुली अदालतमें मुकदमा नहीं चलाया जाता या उसके अभावमें जबतक इन्हें रिहा नहीं कर दिया जाता, इस सरकारके विरुद्ध लगाया गया हमारा यह आरोप अधिकाधिक गम्भीर होता चला जायेगा। इसलिए मैं आशा करता हूँ कि इस सम्बन्धमें राष्ट्रीय भावनाको प्रदर्शित करनेके लिए सभी दल मिल-जुलकर पूरे देशमें सभाएँ करेंगे।



गोरक्षाकी योजना




मैंने निजी बातचीतमें अपने मित्रोंसे बहुत बार इस आन्दोलनके रचनात्मक पक्षमें रुचि लेने और सहायता पहुँचानेको कहा है। इन मित्रोंमें से कुछके साथ बातचीत करके मैंने जो योजना बनाई है, उसे मैं उनकी इच्छाके अनुसार प्रकाशित कर रहा हूँ।


 


	↑ बंगाल विधान परिषद्में स्वराज्यवादी दलके नेता, कलकत्ताके महापौर और बंगाल प्रान्तीय कांग्रेस कमेटीके अध्यक्ष।

